
సామాన్యము —

	క.	
అవిరళగుణసామ్యంబున, నవని న్వస్త్వంతరంబునం దేకం బై

ప్రవిమలవస్తువు మెఱసిన, నవు నది సామాన్య మనఁగ నది యె ట్లన్నన్.

	క.	
నీకీర్తికాంతలోపల, శ్రీకంఠుం డేక మైన శివుఁ గానక యా

నాకనది జలధి కేఁగుం, బాకారిసమాన యోబపార్థివునరసా.

తద్గుణాతద్గుణములు —

	క.	
తనగుణము విడిచి యన్యము, ననఘ గుణముఁ గొనుట తద్గుణాఖ్య మొరుగుణం

బనయము హేతువు గలిగియు, నెనయమియ యతద్గుణాఖ్య మివి యె ట్లన్నన్.

తద్గుణము —

	ఉ.	
కానల కేఁగి నీవిమతకాతరలోచన ప్రాణనాథుఁడుం

దాను భుజింపఁగా ఫలవితానము గోసెద నంచుఁ బోయి నా

నానిరవద్యకోకవదనర్మసఖాంగుళిపాటలాంశురే

ఖానిబిడంబు లైనకసుగాయలె కోయు నృసింహభూవరా.

ఆతద్గుణము —

	చ.	
బలరిపుభోగ యోబనరపాలనృసింహ భవద్యశంబుచే

దెలు పగు నిందులాంఛనము దె ల్పగుఁ బ్రాక్తనభోగిభోగము

ల్దెలు పగు రుద్రుకంధరము దె ల్పగు భారతికొప్పు గాని త్వ

త్ఖలరిపుదుర్యశోరుచివితానము తె ల్పయి యుండ దెన్నడున్.

విరోధాభాసము —

	క.	
అమరవిరోధం బాభా, సము గాఁగ విరోధ మయ్యె జగతి నదియునుం

గ్రమమునఁ జాత్యాదివిభే, దములబహుత్వంబుఁ జెంది తగు నె ట్లన్నన్.

	తే.	
జాతి జాత్యాదికముతోడ జగతిఁ గ్రియ క్రి, యాదికముతోడ గుణము గుణాదితోడ

ద్రవ్యమున ద్రవ్యము విరోధంబుఁ జెందఁ, బది విరోధంబు లగు వీనిఁ బదిలపఱతు.

జాత్యాదివిరోధాదిక్రియాదివిరోధములు —

	సీ.	
ధారాధరం బయ్యుఁ దనరు నీకౌక్షేయ, మనతవాహిని కజీవనద మయ్యె

కమలాకరం బయ్యు నమరు నీశౌర్యంబు, ఘనరాజహంసభీకరతఁ దాల్చె

నీరంధ్రగతి మహావారణం బయ్యు నీ, సత్కీర్తి హరిఘటాసఖ్య మొందె

నవనిఁ బ్రభానిధి యయ్యు నీనెమ్మేను, జైవాతృకత్వంబు సంఘటించె



	 







	తే.	
ధర్మకర మయ్యుఁ బ్రతిపక్షధర్మభేది, నరనుతవిహార మయ్యుఁ గర్ణప్రమోద

శీల మురుగోత్రధృతి యయ్యు జిష్ణు వగుచుఁ, జెలఁగు నీబాహుయుగము నృసింహభూప.

